
A'a tahsh inini Aatam (Adam) okii 
ishinihkaanaan ini ihkwewan Iip 
(Eve). Mii 'i aaniihsh wa'a keni 
omaamaamikotc kahkina 
kaapimaatisinitc. 



Inashke tahsh kinepik nawac 
kiihkakiihtaawentamokopan ahpiihc 
pahkaan aya'aawihsha' kaakii oshi'aatc 
kaaTipenciketc Kishemanitoo. Mii 'awe 
kaa'inaatc ihkwewan, “Tepwe na ko 
kii-ihkito Kishemanitoo, ‘Kaawiin kika 
ontancikehsiim entahswaahkosiwaatc mihtikook 
                                         o'omaa kihtikewahkamikonk 
                                                eyaawaatc?’ ”



A'a tahsh ihkwe 
okii'inaan ini 
kinepikoon, 
“Pisaanihsako nimiicimin 
miinan kaa-akootekin mihtikonk i'imaa 
kihtikewahkamikonk. O'o tahsh kii-ihkito 
Kishemanitoo, ‘Kaawiin kika onci 
amominehsiim a’a mihtik 
mekweya’ii 
kihtikewahkamikonk 
kaapatahkisotc, kaawiin kaye 
kika taankinaasiwaawaa, mii 

hsa 'i cinipoyek kiishpin.’ ”



A'a tahsh kinepik 
okii'inaan ihkwewan, 
“Kaawiin tepwe kika 
nipohsiim. Inashke 
aaniihsh Kishemanitoo kikihkenimikowaa 
ahpii i'imaa onci amomineyek, kika 
ishi'ayaam taapishkoo Kishemanitoo 
cikihkentamek 
mino'ishiwepisiwin, 
maci'ishiwepisiwin kaye.”



Ahpii tahsh ihkwe wiyaapamaatc ini 
mihtikoon eonishihshinitc 
ciontancikewintc, aahpici kaye ekii 
minwentamo naakosinitc, ekii 
mihsawinaakosinitc kaye ini mihtikoon, 
okii otaahpinaan a'a ihkwe i'i miin ekii 
miicitc. Miitahsh 
kaye kaaishi 
ahshamaatc 
onaapeman. 



Miitahsh kaakii miinintwaa 
kihkentamowin mii 'i shemaak kaakiih 
kihkentamowaatc 
ekikihkonayehsikwaa. Miitahsh kaaishi 
maamawikwaatamowaatc kihci 
shoominaahtikowi aniipiihshan ekii 
oshihtamaasowaatc 
aansiyaanan.



KaaTipenciketc Kishemanitoo 
tahsh okii antomaan ini ininiwan, “Aanti eyaayan?” 
ekii'inaatc. Inini tahsh kii-ihkito, “Kikii noontawin i'imaa 
kihtikewahkamikonk. Ninkii onci sekis kekoon 
ekikishkansiwaan kaakii onci kaasoyaan.”



Kii-ishi nahkwehtawaa tahsh,
“Awenen kaainihk kekoon ekikishkansiwan? Kikii 
onci wiihsin ina a'a mihtik kaakii onci'inaan cionci 
wiihsinihsiwan?”



A'a tahsh inini kii-ihkito, “A'awe ihkwe kaakii 
miishiyan ciwiiciiwak, mii 'awe kaaonci ahshamitc 
i'imaa mihtikonk miin. Miitahsh kaaishi 
miiciyaan.” KaaTipenciketc Kishemanitoo 
tahsh okii'inaan ihkwewan, “Wekonen 
tahsh i'i kaaonci ishihcikeyan?” O'o tahsh 
kii-ishi nahkwehtam a'a ihkwe, 
“Kinepik ohsha ninkii wayeshimik 
kaakii onci ishihcikeyaan.”



Miitahsh kaaishi saakicinisha'waatc 
i'imaa kihtikewahkamikonk mino 
ahkiink Iitin (Eden) kaakii icikaatenik, 
ekii ishinisha'waatc weti anoociko 
cianta kihtikenitc kaakii onci 
oshi'aatc ahkiink. 



Okii saakicikonkonaan itahsh ini ininiwan. 
Okii ahsaa' tahsh cerapiihkaana' 
(Cherubim) i'imaa nahke 
waapanonk kihtikewahkamikonk, 
mino 
ahkiink 
Iitin 
kaaishinihkaatenik.



Kihci moohkomaan kaye 
ewewepahkonehsek kekakiiponikotc 
awiya ci-ishaahsik i'imaa 
pimaatisiwinaahtikonk.



Aatam (Adam) tahsh okii wiihpemaan wiiwan Iip (Eve) 
eshinihkaasonitc. Miitahsh kaakii oniicaanihsinitc, 
kwiiwisenhsan ekii ayaawaanitc. Miitahsh Iip kaaihkitotc, 
“KaaTipenciketc hsa ninkii wiici'ik ciayaawimak 
kwiiwisenhsan.” Ken (Cain) tahsh 
   okii ishinihkaanaan. 



Naanaake tahsh miinawaa kotak kwiiwisenhsan 
kiinihtaawikiwan wiicihkiweni, Epal (Abel) ekii 
ishinihkaanaatc. Epal okii naanaakaci'aa' 
maanahcaanihsha'. A'a tahsh wiin 
Ken kiikihtikewininiiwi. 



Naanaake tahsh eani ishihsenik Ken okiih piitoon kaakii 
nihtaawikihtootc okihtikewahkamikonk, ekiih 
pakitinamawaatc kaaTipencikenitc. 
Epal tahsh kaye okiih pakitinamawaan 
kaaTipencikenitc, . . . 



. . . ekiih piinaatc maawac iko nihtam kaakii 
nihtaawikinitc maanahcaanihshenhsa’ kaakii onciinitc 
omaanahcaanihshimink. Ekiih pakitinaatc 
maawac hsa piko eshi pimitewinitc. 
KaaTipenciketc hsa okii minwaapamaan 
Epalwan, okii minwaapantamawaan 
kaye kaakiih 
pakitinaminitc.



KaaTipenciketc tahsh kaawiin okii minwaapamaahsiin 
Kenan, i'i kaye kaakiih pakitinamaakotc. Ken tahsh 
wiinke kiinishkaatisi, kiinihsitawinaakosi 
kaye ekii maanaapantank. 



Ken tahsh okii'inaan Epalwan wiicihkiweyan, “Taka weti 
ishaataa kihtikewinink.” Ahpii tahsh ekii ani ayaawaatc 
weti kihtikewinink, Ken okii otihtinaan Epalwan 
wiicihkiweyan ekii nihsaatc.



KaaTipenciketc tahsh okii'inaan Kenan, “Aaniinti tahsh 
a'a Epal kiicihkiwensi?” Ken tahsh kii-ishi nahkwehtam, 
“Kaawiin ninkihkenimaahsii aaniinti eyaakwen. Niin ina 
kekanawenimakipan niicihkiwensi?”



Ken tahsh anoociko kiionci ishaa eshi'ayaanitc 
kaaTipencikenitc. Weti tahsh Naat (Nod) ahkiink kii-ishi 
kapehshi, waapanonk inahke Iitin (Eden) 
kihtikewahkamikonk.



Aatam (Adam) tahsh okii wiihpemaan wiiwan Iipan 
(Eve), miitahsh kaakii nihtaawiki'aanitc kwiiwisenhsan. 
Seht (Seth) tahsh okii ishinihkaanaawaan.



Iip tahsh kii-ihkito, “Kishemanitoo hsa nimiinik 
kotak kwiiwisenhsan cinaapi ayaanitc Epalwan (Abel) 
kaakii nihsikonitc Kenan (Cain),” kii-ihkito. 



Keyaapi tahsh nihshwaahswaahk (800) tahso pipoon 
kiiani pimaatisi ahpii kii-ishkwaa ayaawaatc ini 
okosihsan. Keyaapi hsa aaninta 
apinoonciisha' okiih pi ayaawaa'. 



Aatam hsa shaankahswaahk nihsimitana (930) 
kiihtahso pipoonwe miihsh 
kaaishi ishkwaa pimaatisitc.



KaaTipenciketc hsa okii waapantaan aaniin
 kaa-ahpiihci maci'ishiwepisinitc pemaatisinitc 
o'omaa ahkiink, okii waapantaan kaye 
kakaancihc enihtaa inentaminitc 
ote'iniink, mooshak ekii 
maci'naanaakatawentaminitc. 



KaaTipenciketc tahsh kii-ihkito, “Intawaa ninka
   nihshiwanaaci'aa a'a inini kaakii oshi’ak o'omaa 
ahkiink. Ininiwak, aya'aawihshak kaye 
kaapapaamootewaatc, pinehshiinshak 
kaye kaapapaamihsewaatc; 
nimincinawes ekii 
oshi'akwaa.” 



Peshik tahsh inini Noowa (Noah) kaakii 
ishinihkaasotc, Kishemanitoon okii 
minwaapamikoon. Noowa kiinihsiwa' (3) 
okosihsa' ekii ishinihkaasonitc Shem 
              (Shem), Hem (Ham), 
                 Cepat (Japheth).



Aaniihsh Kishemanitoo 
ehpiihcishawenimaatc pemaatisinitc 

ahkiink, kii'miikiwe ehpeshikonitc 
oKosihsan, awenenan itahsh iko 

ketepweyenimaatc, . . .



. . . ekaa cinihshiwanaatisihsik, 
ciayaatc itahsh i'iweni pimaatisiwin 

wiihkaa keishkwaahsehsininik. 



Oroomanak 3:23 Kahkina awiya kii'macitootam. Kaawiin 
awiya okiihtepishkansiin Kishemanitoon 

okihci-inentaakosiwininiink ci-ishinaakositc. 

Oroomanak 6:23 Nashke macitootamowin awiya ehtootank 
nipowinini taontisi. I'iweni tahsh wiin Kishemanitoo 
kaamihcimiikiwetc pimaatisiwin, kaawiin wiihkaa 

tawehkwaahsehsinini. Mii 'iwe kitooncimiinikoomin Christ 
Ciisahs kaaTipeniminank e'wiiciiwinank.

Hiiparoowak 9:27 Oncitako ishinaakwanini awiya aapitink 
cinipotc. Kii'ishkwaanipotc itahsh mii 'i citipaahkonikotc 

Kishemanitoon. 

Ihpiishiyanak 2:8,9 Okishewaatisiwinink ohsha 
kikii'oncipimaaci'ikoom, aaniihsh kikiihtepweyentaam. 

Kaawiin wiin kiinawaa i'i kikashkihtamaasohsiim, 
Kishemanitoo ohsha i'i omiikiwewin.



Kaawiin wiin kaye anohkiiwinink onciihsinoon 
pimaaci'ikoowin, awiya hsa inini ekaa 

cioncikihcikaakiikitohsik. 

Oroomanak 10:9,10 Kiishpin mohshewiinatc Ciisahs 
ehtipenciketc, wiinke kaye tepwehtaman kaye 

Kishemanitoo ekiihkiiwepimaatisi'aatc Christan i'imaa 
nipowinink, mii hsa 'i cipimaaci'ikooyan. 

Aaniihsh wiinke tepwehtamank mii'imaa 
wencikwayahkwaaci'inank ciminowiiciiwinank 

Kishemanitoo; e'mohshewiintamaakeyank tahsh kaye 
kitooncipimaaci'ikoomin. 



Cwaan 3:16,17 Aaniihsh Kishemanitoo 
ehpiihcishawenimaatc pemaatisinitc ahkiink, kii'miikiwe 

ehpeshikonitc oKosihsan, awenenan itahsh iko 
ketepweyenimaatc, ekaa cinihshiwanaatisihsik, ciayaatc 
itahsh i'iweni pimaatisiwin wiihkaa keishkwaahsehsininik.

Kishemanitoo okiihpi-ishinisha'waan oKosihsan omaa 
ahkiink, kaawiin wiin cipitipaahkonaanitc i'i ahkiink 

kaa-ayaanitc, wiin cioncipimaatisinitc i'i ahkiink 
kaa-ayaanitc.  

1 Cwaan 5:11-13 Miitahsh o'o tipaacimowin ehshihsink, 
Kishemanitoo ekii'miininank pimaatisiwin wiihkaa 

kepoonihsehsininik. I'i hsa pimaatisiwin oKosihsink onciini. 



A'a tahsh kaa-ayaawaatc oKosihsimaan otayaan 
pimaatisiwin. A'a tahsh wiin kaa-ayaawaahsik 

Kishemanitoon oKosihsini kaawiin otaayaahsiin 
pimaatisiwin.

Kitooshipii'amawininim itahsh ono kiinawaa 
kaatepwehtamowek owiinsowinini Kishemanitoo 

oKosihsan, cikihkentamek e'ayaayek pimaatisiwin wiihkaa 
kepoonihsehsinok. 

